
Numri i lëndës: 2021:281826 

Datë: 23.02.2024 

Numri i dokumentit:     05368146 

          C.nr.2724/21 

 

GJYKATA THEMELORE NË PRIZREN-Departamenti i Përgjithshëm, Divizioni Civil, 

gjyqtarja Edije Sezairi, në çështjen juridike kontestimore të paditësit R.H.nga fshati ..... Komuna 

e Prizrenit, të cilin e përfaqëson av. A.Th. nga Prizreni, kundër të paditurës S.K., M.Sh. dhe A.B. 

-Spitali Rajonal “Prim. Dr. Daut Mustafa” në Prizren, me objekt kontesti padi për  pagesën e 

shpërblimeve jubilare, vlera e kontestit 569.86 euro, jashtë seancës gjyqësore, me datë 

21.02.2024, mori këtë:  

  

A K T G J Y K I M  

 

I. APROVOHET e bazuar kërkesëpadia e paditësit R.H. nga fshati ..... Komuna e Prizrenit, dhe 

DETYROHET e paditura S.K., M.Sh. dhe A.B. -Spitali Rajonal “Prim.Dr.Daut Mustafa” në 

Prizren, që paditësit në emër të shpërblimit  jubilar për 20 vite të përvojës në punë, në vlerë të 

dy paga mujore të tij t’ia kompensoj shumën prej 569.86 euro, me kamatë ligjore prej 8%, nga 

dita e parashtrimit të padisë me datë 15.12.2021, e deri në pagesën definitive të gjitha këto në 

afat prej 7 ditësh pas plotfuqishmërisë së këtij aktgjykimi nën kërcënimin e përmbarimit të 

detyrueshëm. 

 

II. DETYROHET e paditura që paditësit t’ia kompensoj shpenzimet e procedurës kontestimore 

në shumë prej 134.00 euro, në afat prej 7 ditësh pas plotfuqishmërisë së këtij aktgjykimi, nën 

kërcënimin e përmbarimit të detyrueshëm. 

A r s y e t i m   

Paditësi R.H. nga fshati ..... Komuna e Prizrenit, përmes të autorizuarit të tij, në këtë Gjykatë me 

datën 15.12.2021 ka parashtruar padi për pagesën e shpërblimeve jubilare, kundër të paditurës 

S.K., M.Sh. dhe A.B. -Spitali Rajonal “Prim. Dr. Daut Mustafa” në Prizren, me vlerë të kontestit 

569.86 euro. 

Në padi, i autorizuari i paditësit ka theksuar se paditësi është në marrëdhënie pune tek e paditura 

i sistemuar në punët dhe detyrat e punës punëtor në Spitalin Rajonal në Prizren dhe ka mbi 20 

vite përvojë të punës. Duke marrë për bazë dispozitat e Kontratës Kolektive Sektoriale më 

konkretisht nenin 17 par.3 nën par.3.2, paditësi verbalishtë i është drejtuar të paditurës si 

punëdhënëse me kërkesë që t’ia paguajë shpërblimin jubilar për 20 vite. Gjithashtu ka theksuar 

se e paditura përkundër faktit se e ka pranuar kërkesën verbale të paditësit, përveç premtimeve 

se këtë pagesë do t’ia paguaj pas rishikimit të buxhetit, e njëjta deri më tani asnjëherë nuk e ka 

paguar. Kërkesa e paditësit është parashtruar konform dispozitave të Kolektive Sektoriale më 

konkretisht nenin 17 par.3 nën par.3.2, për shpërblimin jubilar në vlerë të dy pagave mujore apo 

shumën e tërësishme prej 569.86 euro. Andaj, paditësi kërkon që të aprovohet kërkesëpadia e tij 

si e bazuar. Shpenzimet e procedurës kontestimore i ka kërkuar. 

 

E paditura në përgjigje në padi e ka kundërshtuar në tërësi  padinë dhe kërkesëpadinë e paditësit 

si të pabazuar. Në këtë drejtim, ka shtuar se kërkesëpadia e paditësit është e parashkruar pasi që 

në kuptim të Nenit 87 të Ligjit të Punës, kërkesat nga marrëdhënia e punës parashkruhen brenda 

afatit prej tre (3) vitesh, kurse me dispozitat nga par.3 të këtij neni të Kontratës Kolektive është 

paraparë që shpërblimi jubilar paguhet në afat prej një muaji, pas plotësimit të kushteve nga ky 

paragraf, kjo do të thotë se shpërblimet jubilare paguhen në afat prej një muaji prej ditës kur i 

punësuari mbush 10, 20 dhe 30 vite përvojë pune të pandërprerë me rastin e jubileut të 

ashtuquajtur vit jubilar. Më tej ka theksuar se e paditura e kundërshton në tërësi edhe shumën e 

kërkuar nga paditësi sepse nuk është llogaritur paga bazë, por në mënyrë paushallë janë cekur 

vlerat nga sindikata për të gjithë punëtorët e spitalit dhe në rastin konkret, punëtori Rufat Halilaj 

pagën mujore bazë e ka 314.17 euro e jo 569.86 euro, sepse në vlerën 569.86 euro janë të 

llogaritura edhe kujdestarit. Në rastin konkret paditësi marrëdhënien e punës tek i padituri e ka 

themeluar më 17.01.2001 mund të konstatojmë se paditësi tek i padituri 20 vjet përvojë pune i 

ka mbushur më 17.01.2021. Gjithashtu ka theksuar se paditësi në këtë vit nuk ka kërkuar pagesën 

për shpërblimin jubilar atëherë kemi të bëjmë me parashkrim, ku vlen të ceket se paditësi 

kërkesëpadinë e bazon në një marrëveshje të cilës i ka përfunduar afati kohor me datë 

12.06.2021, andaj sipas kësaj paditësit nuk i takon e drejta në pagesën e shpërblimit jubilar dhe 

për këtë arsye ka kërkuar nga gjykata që ta refuzojë kërkesëpadinë e paditësit si të pabazuar. 

Shpenzimet e procedurës kontestimore nuk i ka kërkuar. 

 

Gjykata pas shqyrtimit të padisë, provave që gjenden në shkresat e lëndës, si dhe përgjigjes në 

padi të paraqitur nga ana e të paditurës, në kuptim të nenit 8 lidhur me nenin 398 të LPK-së, gjeti 

se kërkesëpadia e paditësit është pjesërisht e themeltë, andaj pa shqyrtim të çështjes, e aprovoi 

kërkesëpadinë si në dispozitivin nën I të këtij aktgjykimi. 

 

Mes palëve nuk rezulton të jetë kontestues fakti se paditësi është në marrëdhënie pune te e 

paditura, respektivisht në Spitalin Rajonal “Prim. Dr. Daut Mustafa” në Prizren, e cila bie në 

kompetencë të paditurës. 

 

Nga vërtetimi i lëshuar nga e paditura,nr.947 i datës 18.11.2021, për paditësin R.H. nga Prizreni, 

gjykata vërtetoi faktin se i njëjti në Spitalin Rajonal “Prim. Dr. Daut Mustafa” në Prizren  ka 20 

vite e 9 muaj dhe 28 ditë përvojë pune, kurse paga e fundit bazë është 314.17 euro. 

 

Vërtetimin e lartcekur, Gjykata e pranoi si provë materiale vendimtare, në kuptim të nenit 329 

par.1 të LPK-së në të cilin paragraf përcaktohet se “Shkresa të cilën e ka hartuar në formën e 

caktuar organi shtetëror brenda kufijve të kompetencës së vet, si dhe shkresa të cilën në formë 

të tillë e ka hartuar ndërmarrja apo organizata tjetër në ushtrimin e autorizimeve publike që i 

janë besuar me ligj (dokumenti publik), provon saktësinë e asaj që konfirmohet apo caktohet në 

të”. Andaj meqë këto janë dokumente të lëshuara nga vet e paditura brenda fushëveprimit të saj, 

e të cilat edhe si të tilla janë të pranueshme edhe për vetë palën e paditur ashtu që vërtetimin e 

lëshuar nga Spitali Rajonal “Prim. Dr. Daut Mustafa” në Prizren si provë me të cilat vërtetohen 

faktet lidhur me përvojën në punë të paditësit, Gjykata ia fali besimin e plotë. 

 

Bazuar në faktet e çështjes, Gjykata gjen se në rastin në fjalë zbatohen dispozitat e Kontratës 

Kolektive Sektoriale të Shëndetësisë, të nënshkruar në mes të Ministrisë së Shëndetësisë dhe 

Federatës së Sindikatave të Shëndetësisë së Kosovës, e cila ka hyrë në fuqi me datë 12.06.2018 

dhe ka qenë e zbatueshme deri me datën 10.06.2021. 

 

Me nenin 17 para.3 nën para.3.2 të Kontratës Kolektive Sektoriale të Shëndetësisë në Kosovë 

është paraparë se “Punëtorët shëndetësor, në vitet jubilare të punësimit përfitojnë shpërblimin 

jubilar nga punëdhënësi i fundit në vlerë: Për 20 vjet të përvojës në punë në institucione 

shëndetësore, në vlerë të dy paga mujore të tij”. 

 

Në rastin konkret gjykata gjeti se e paditura ka pasur për detyrim që paditësit t’ia paguaj 

kompensimin për pagat jubilare, konform detyrimeve që rrjedhin nga Kontrata Kolektive 

Sektoriale, e në kuptim të nenit 55 para.1 dhe 2 të Ligjit të Punës, duke i njohur shumën si në 

dispozitivin nën I të këtij aktgjykimi. 

 

Gjykata me rastin e vendosjes jashtë seancës gjyqësore, është bazuar në dispozitën e nenit 398 

të LPK-së, e cila dispozitë përcakton: “Kur gjykata, pasi t’i arrijë përgjigja në padi, konstaton se 

ndërmjet palëve nuk është kontestuese gjendja faktike, dhe se nuk ekzistojnë pengesa të tjera për 

dhënien e vendimit meritor, atëherë ajo, pa caktuar fare seancë gjyqësore, mund ta jep 

aktgjykimin me të cilën e pranon si të themeltë kërkesëpadinë” dhe nenit 152 të LPK-së, e cila 

dispozitë përcakton: “Po që se i padituri me anë të përgjigjes në padi i ka pohuar faktet 

vendimtare, përkundrejt kontestimit të kërkesëpadisë, gjykata mundet pa caktuar seance 

gjyqësore, të jep aktgjykim (neni 143 dhe 147 të këtij ligji), nëse nuk ekzistojnë pengesa të tjera 

për dhënien e tij.” 

 

Ndërsa sa i përket  kundërshtimeve të paditurës me përgjigje në padi, gjykata vlerëson se të 

njëjtat nuk janë të bazuara. Paditësi në Spitalin Rajonal “Prim. Dr. Daut Mustafa” në Prizren 

është në marrëdhënie pune nga data 17.01.2001, andaj gjykata duke marrë për bazë Mendimin 

Juridik, për shpërblimin jubilar, të Gjykatës Supreme të Republikës së Kosovës, të datës 

27.02.2023 pika IX, erdhi në përfundim se paditësi 20 vite të përvojës së punës i ka arritur me 

datën 17.01.2021 në kohën kur ka qenë në fuqi Kontrata Kolektive Sektoriale e Shëndetësisë e 

datës 12.06.2018. Kurse sa i përket parashkrimit të kërkesës me nenin 342 të LMD-së, parashihet 

që “Parashkrimi fillon të rrjedhë ditën e parë pas ditës kur kreditori të ketë pasur të drejtë të 

kërkojë përmbushjen e detyrimit, në qoftë se me ligj për raste të veçanta nuk është parashikuar 

diçka tjetër”. Në rrjedhën e kësaj çështje, është vërtetuar fakti se paditësi sipas vërtetimit të 

lëshuar nga vetë e paditura, në momentin e paraqitjes së padisë ka përvojë punë në këtë 

institucion 20 vite e 9 muaj e 28 ditë. Nga analizimi i këtij fakti, gjykata konstaton se paditësi 

vitin jubilar 20 vite punë, e ka arritur me datë 17.01.2021, e që të njëjtit në bazë të nenit 17 para.3 

nën para.3.2 të Kontratës Kolektive Sektoriale të Shëndetësisë në Kosovë, i ka buruar e drejta 

për të kërkuar shpërblimin jubilar në vlerë të dy paga mujore, ngase kjo kontratë ka qenë në fuqi 

në momentin kur paditësi ka arritur të drejtën për të kërkuar pagimin e shpërblimit jubilar.  

Gjykata, aprovoi kërkesën për sa i përket shpërblimit jubilar në shumën prej 569.86 euro, sa ishte 

edhe kërkesa e tij, sepse gjykata në bazë të nenit 2 paragrafi 1 të LPK-së,  është e kufizuar të 

veproj brenda kufijve të kërkesave të ndërgjyqësve edhe pse nga vërtetimi nr.947 i datës 

18.11.2021 paga që e realizon paditësi është në lartësi prej 314.17 euro, e paditësit do ti takonte 

shuma prej 628.34 euro ( 2 x 314.17 = 628.34 euro). 

 

Ndërsa sa i përket pretendimit të parashkrimit gjykata gjen se një pretendim i tillë nuk mund të 

qëndrojë, pasi që duke u bazuar në nenin 17 paragrafi 4 i Kontratës Kolektive Sektoriale  në të 

cilin thuhet se “Punëdhënësi i fundit është ai që paguan shpërblime jubilare. Shpërblimi jubilar 

paguhet në afat prej një muaji, pas plotësimit të kushteve nga ky paragraf”, e drejta për të kërkuar 

shpërblimin jubilar paditësit i ka filluar të i rrjedh nga data 17.01.2021, ndërsa  sipas nenit 87 të 

Ligjit të Punës shprehimisht theksohet që “të gjitha kërkesat nga marrëdhënia e punës në para, 

parashkruhen brenda afatit prej tri (3) vitesh, nga dita e paraqitjes së kërkesës”, e që nga i gjithë 

ky elaborim shihet qartë se paditësi padinë e ka parashtruar (me datë 15.12.2021) brenda afatit 

ligjor prej tre (3) vitesh dhe se pretendimi për parashkrim nga ana e palës së paditur nuk mund 

të gjejë mbështetje në dispozitat ligjore të së drejtës materiale. 

 

Rrjedhimisht, Gjykata erdhi në përfundim se faktet nuk ishin kontestuese dhe nuk ekzistojnë 

pengesa për dhënien e vendimit meritor.  

 

Gjykata vendosi sikurse në dispozitiv të këtij aktgjykimi duke aprovuar shumën përkatëse dhe 

duke llogaritur kamatën ligjore si në dispozitiv, bazuar në nenin 382 par. 1 dhe 2 të LMD-së, 

duke e llogaritur të njëjtën nga dita e parashtrimit të padisë me datë 15.12.2021, bazuar në 

Mendimin Juridik për Kamatën të Gjykatës Supreme të Kosovës nr. 265/2020 të datës 

02.12.2020, pasi që në rastin konkret pala e paditur është vonuar në përmbushjen e obligimit 

ndaj palës paditëse. 

 

Vendimin që pala e paditur t’i bartë shpenzimet e procedurës, gjykata e ka mbështetur në 

dispozitat e nenit 449, 452 dhe 463 të LPK-së lidhur me Rregulloren për Tarifat e Avokatëve e 

datës 18 mars 2017, lartësia e shpenzimeve i referohet 104.00 euro për përpilimin e padisë, si 

dhe për taksën gjyqësore shumën prej 20.00 euro, gjithsej shumën prej 124.00 euro. 

 

Duke u bazuar në të dhënat e lartcekura, gjykata ka vendosur si në dispozitiv të këtij aktgjykimi 

në pajtim me dispozitat e nenit 143, 398 dhe nenit 399 të LPK-së.  

 

                                       GJYKATA THEMELORE NË PRIZREN 

Departamenti i Përgjithshëm-Divizioni Civil 

C.nr.2724/2021, me datë 21.02.2024 

                                                                                                    Gjyqtarja 

____________ 

                                                                                                     Edije Sezairi 

 

KËSHILLË JURIDIKE: Kundër këtij aktgjykimi palët kanë të drejtë ankese në afat prej shtatë 

(7) ditëve nga dita e pranimit, pranë Gjykatës së Apelit në Prishtinë, përmes kësaj Gjykate.  


